

                ПРАТЕНИЧКО ПРАШАЊЕ
         од пратеникот Весна Бендевска, поставено на 57-та седница 
                  на Собранието на Република Македонија, одржана  


                    на  28 мај  2009 година

Пратеничкото прашање гласи:
Господине Груевски каков патриот сте вие? Или поконкретно, дали вашиот изблик на патриотизам се менува во тоа дали периодот е пред избори, или после избори, бидејќи на седми април Владата на својата седница што ја одржа донесе заклучок владиниот агент да не иницира жалбена постапка пред големиот судски Совет на Европскиот суд за човекови права околу пресудата по жалбата на Здружението на граѓани Ратко.
Зошто господине Груевски до Министерството за правда писмото под број 32/1 од 8 април сте го маркирале како строго доверливо, односно доверливо. Се обидувате ли во моментите кога не сте патриот онака барем како што пред избори говорите, го заштитувате името и македонскиот национален идентитет, вие ова го сокривте од македонската јавност. Во интерес на граѓаните ќе започнам  со факти. Факт е дека на 15 јануари Европскиот суд за човекови права донесе пресуда против Република Македонија каде што жалител се јави Здужението на граѓани Ратко. И се разбира дека и согласно законот што сега пред непосредно време го носевме треба време судската одлука да биде преведена. И се разбира дека се до завршување на изборите не беше достапна на сајтот на Министерството за правда. Сега е достапна. Но, господине Груевски, зошто нема да го искористите правото да се жалите пред големиот Судски Совет со оглед на фактот што нашиот претставник судијата Мирјана Лазаровска имаше издвоено мислење со кое не се согласува на оваа пресуда  со оглед на тоа што повредена е постапката за донесување на пресуди, бидејќи Здружението Ратко не ги искористило сите правни механизми во внатрешниот правен поредок, односно согласно член 110 став 3 од Уставот на Република Македонија, Здружението не побарало заштита на своите права и слободи, слободата на здружување во овој случај пред Уставниот суд. Тоа е добар основ да се спори пресудата. Но, вие не ја спорите. Значи ли тоа дека господинот патриот Груевски од кога завршија изборите и од кога ја концентрира цела власт во свои раце, нема потреба веќе да биде патриот.
Господине Груевски, ќе направам мал историски потсетник како течеше спорот со Ратко. Здружението Ратко е формирано на 24 мај во Охрид. Името согласно и ова е дел од пресудата, името, членовите го земаа најчесто употребуваниот псевдоним на Ванчо Михајлов-Ратко, бидејќи, според нив цитирам: "Неговата писмена оставштина на денешните и идните поколенија им ги припишува најсигурните доказателства за револуционерната и културна борба на Болгарите во Македонија". Целите на здужението се: ќе се залагаат за издигнување и афирмација на македонски културен простор и зачувување на историскиот идентитет на Словените во Македонија кои се сметаа за Бугари низ вековите. Мене не ми е смешно господине Груевски. Очекувам не само и вие, нели сте докажан патриот, нели се жалевте против еден наш сосед, нели баравте имоти, нели бевте патриот кој се ќе направи, ама ќе го зачува не само името, туку и македонскиот национален идентитет. Уставниот суд по барање на тројца адвокати во октомври 2000 година го укина постоењето на ова здружение заради тоа што цитирам: "целите на Здружението се инфилтрација на бугарските јазички елементи во македонскиот јазик и азбука". Заради тоа што здружението ја промовира согласно наодите на Уставниот суд идеологијата на Ванчо Михајлов за промена на националната свест на македонскиот народ за сметка на друга, со што се нарушува македонското национално  чувство и води кон поттикнување на национална омраза. На 17 јануари 2001 година Уставниот суд нашол дека добро основани сомневања, дека одредбите на статутот и програмата на Здружението Ратко се насочени кон насилно уривање на уставниот поредок на Република Македонија и поттикнување на национална, расна омраза и нетрпеливост. На 21 март 2001 година Уставниот суд на Република Македонија статутот и програмата на здружението Ратко ги прогласи за ништовни. Тие наместо да го искористат последниот правен механизам повторно пред Уставниот суд директно се обратија пред Европскиот суд за човекови права. Но, таму наидоа на подршка,  подршка од своите национални бугарски власти.
Господине Груевски, се сеќавате ли на изјавата на Бојко Борисов, градоначалник на Софија, лидер на опозицијата кога вие ја одмолчивте неговата изјава. Се сеќавате ли на реакциите во медиумите почитуван господине патриот кога господинот Борисов промовирајќи дека "во Македонија ќе навлезе со економски интерес", го цитирам Борисов, "за да ги натераме да ја признаат нивната историја". Од македонската Влада предводена од вас господине премиер следеше молк во врска со неговата изјава. И ќе ве потсетам, при посетата на претседателот Црвенковски на премиерот Станишев, тогаш господинот Станишев јавно го издвои мислењето на Станишев како лично, но по инсистирање на претседателот Црвенковски. Се сеќавате ли господине премиер дека ова не ви беше прв  гаф кога сте одмолчиле. Одмолчивте и уште една изјава која сакам да ја цитирам за да ве потстетам, кога господинот премиер Станишев се подбиваше со Македонците во Бугарија на заедничка прес конференција со вас и кога говореше дека цитирам: "Бугарија ги исполнила сите услови на судот во Стразбур, но дека лидерите на ОМО Илинден  Пирин не сакаат да се регистрираат, бидејќи веќе нема да бидат интересни". И тогаш одмолчивте. И тогаш ли бевте патриот? 
Господине Груевски, барам одговор на моето крупно прашање. Зошто одбивате Република Македонија да изјави жалба пред големиот Судски совет во Стразбур и дали тоа значи дека сте спремни да го регистрирате Здружението Ратко. Тој одговор и го должите на македонската јавност. 
         Прашањето го поставувам до претседателот на Владата на Република Македонија.
